
Ez-aita baten  
erantzunak

Solasa omen dun harremantzeko modurik 
eraginkorrena, eta berriz ere bion arteko 
jardunera itzultzeak ematen din halako poz bat, 

Zigor. Irakurle eta kolaboratzaile fin bezain sosegatu 
—eta kategoriko aita, ziurrenera— baten eskaera 
erantzunez, jar gaitezen bada erantzunetara.

"Bi gizon zeate, bata guraso eta dagoeneko alabak 
hazita. Bestea oraindik errealitate hori ezagutzen 
ez duena. Ez legokek gaizki batak besteari bere 

dudak galdetzea: haurren edukazioa nola bideratu, 
gurasoen papera, aitarena (besteak beste, eskola 
aukeraketa, hartu behar diren erabakiak, parranda eta 
bikoteekin hasten direnean...), guraso eta seme-alaben 
arteko harremana...". Gai hauxe jarri din aldizkariko 
kolaboratzaile ilustre eta irakurle den batek, Jonan. 
Horrenbestez nire zalantzak galdetu dizkinat, adiskide: 

•	 Nolakoak izan ditun hire gurasoak hirekin eta hire 
inguruko lagunekin, kolegak edo autoritatedunak 
(ez autoritarioak)? Noraino babestu haunate 
eta zenbateraino utzi frustrazioetatik ikaspenak 
ateratzen? Susmoa dinat guraso bezala nire 
belaunaldikook hanka-sartze nabarmenak egin 
dizkinagula gure seme-alabekin. Esne-mamitan hazi 
ditinagu, gure ustez "dena" eman zienagu: Iphonak, 
bideojokoak, bizikletak, kotxeko karnetak, lagunekin 
oporrak, ikasketak, ingelesa, Erasmusa... eta 
"kaketan" sartu direnean, han joan gaitun salbatzera, 
horretarako geuk kakaztu behar badinagu ere. 
Gero gurasoengandik independentzia lortu nahiko 
dinate, beraien bizitza egin... baina nagon, 
independentzia baino autonomia izango dela.

•	 Zein paper hartu dinate hire garaiko aitek? Zuen 
zaintzaren ardura hartu al zinenan? Zenbat aldiz hitz 
egin dezue emozioez, zuen sentimenduez aitakin? 
Kontatu al diozue aitari zuen ligeen berri? Sexuaz, 
drogez, lehenengo mozkorraldiez... elkarrizketarik 
izan beraiekin? Nire aitatasunean gizonezko gutxikin 
topo egin dinat parkean, Ikastolan antolatzen 
ziren hitzaldietan, irakasleekin izandako bileretan, 
medikuen itxaron-geletan... Zorionez bi alabek 
beraien sentimenduez hitz egin zidaten, ligeetaz 
bromak egin dizkinagu, lehenengo mozkorraldiez 
hitz egiteko aukera izan dinagu, drogen eraginaz, 
emakume izateagatik parrandan dituzten beldurrez... 

Aita baten  
galderak

ZIGOR SAIZAR

JON ANDER DE LA HOZ

•	 Futbol partida eta arrauneko estropadez gain, 
gurasoekin kultur-ekitaldietara joan al zarete inoiz? 
Zinera, kontzertuetara, antzerkira, erakusketetara...? 
15 urtetik aurrera oporretara elkarrekin joan izan al 
zarete? Alabekin izandako esperientziarik aberatsena 
Holanda eta Belgika zeharkatu geninan interraila izan 
hunan, bakoitza motxila batekin, gazteen aterpeetan 
(hosteletan) lo eginez. Amsterdameko auzo gorrian 
sexuaz hitz egiteko parada izan ninan; Brujaseko 
garagardotegi batean, garagardo ezberdinen kata 
eginez, alkohola eta parrandei buruz izan geninan 
hizketaldia; eta Bruselako musulmanen auzoan 
gure lo-lekua kokatuta geninanez, arrazismoaz 
eta aurreiritziez aritu gintunan. Harrotasunez esan 
zezakenat antzerki, kontzertu eta zine saio askotara 
joan naizela beraiekin nerabezaroan eta gerora 
ere. Guraso guztioi gomendatzen dizuet holako 
bizi esperientzia bat.

•	 Eta azkenengo zalantza, Jonan: noiz izan behar 
den aita? Hire gurasoek gazte izan hindutenan, 
ez al zain iruditzen guraso gazteak izatea seme-
alabentzat aberatsa izan daitekeela? Bai, erabaki 
potoloak ditun eta norberan bizitza aldatzen dutenak, 
norberarentzat diren tarteak besteei eskaintzeko... 
Egunen batean guraso izateko hautua egiten baden, 
zorterik onena opa dinat eta bestelako hautua egiten 
baden ere, berdin! Hori bai, umeak ekarri behar 
baditun launaka ekarri, mesedez, jaiotze-tasa gero 
eta txikiagoa dun... Irakasle bezala erretiratzeko urte 
dezente falta dizkinat, haizan!

SALBERAK ITSASKABRARI

Nire iritzira, bakoitzak bere optikatik, bizi izandako 
horretatik, ikusten din bizitza. Eta, luzamenduz, baita 
aitatasunaren inguruan izan ditinan esperientziak ere. 
Hori ezaugarritzen diten faktoreak ere oso anitzak 
ditun, orain lehen baino gehiago, eta ez ditun mundu 
ikuskerara mugatzen. Klase sozialak, tradizioak, bizi 
baldintzek, ohiturak, familia egiturak eta moldeak, 
baita erlijioak ere, eragina diten horretan guztian, eta 
beste zenbait aldagai ere sartu ahal dizkinagu zaku 
horretan.

Esaterako, lehenari helduta. Nire ustez, gurasoek 
autoritatedunak izan behar diten, eta ez autoritarioak; 
neure zorterako, halaxe bizi izan dinat etxean. Zein 
likatsuak seme-alaben happy-friend ditunan horiek! 
Hortik kanpo, "dena ematearen" kontu hori oso hedatua 
hautematen dinat egungo gizartean, eta zer esanik 
ez halako jarrerak deitoratzeko joera. Bada, iruditzen 
zaidan sarri kanpoeder geratzeko diskurtso bat dunala. 
Dena aurreko aldera ematearena izango dun kalterako, 
akaso, baina dena zuri-beltzean neurtu behar horrek ez 
ote din hatza seinalatzen ilargia seinalatu beharrean. 
To, hausnarketarako gaia: lagunartean, azkenetakoa 
—azkena ez esatearren— izan nindunan sakelakoa 
edukitzen. Nire arrebak Frankfurten egin zinanan 
Erasmusa. Gurasotasunaren jirako zer ondorio atera 
liteke hortik? Neuretzat, alerik ere ez.

Gero, gurasoen paperaz ari haizela. Garaiak aldatzen 
ari ditun etengabe, horixe baitun gizaldiaren legea. 
Gure zaintzaren ardura, ahal zuten gehienetan 
gurasoek hartzen zinatenan, esan gabe zinan hori, 
baina gure belaunaldiko askok, zuen belaunaldiak 
ez bezala, aiton-amonak izan dizkin haurtzaroko 
zaintzaile. Zergatik? Bada, aitak eta amak lan egiten 
zinatelako. Egun arrunta dunan hori salbuespena 
lunan lehen, baina aurrez erabilitako hitzak xehatzen 
din zaintzarena: ahala. Zergatik, berriz ere? Bada 
gizartearen egiturak erabat baldintzatzen dinalako, 
bizitzaren alor guztietan bezalaxe.

Jo dezagun hurrengo alorrera, bai baitin lotura. Hik 
alabekin halako gauza interesgarriak egin izanak  
—zortekoa heu!— badin ahalarekin loturarik. Guraso 

guztiek ez diten seme-alabekin noranahi joateko 
aukerarik; beste askok ez diten hori gustuko. Horrek 
esan nahi al din hobeak edo okerragoak ditunala? 
Ondotxo dakin ezetz. Neurea aletuko dinat: neu 
joan izan naun zinera gurasoekin, baita kontzertu 
edo halakoetara ere. Baina herriko beste familiaren 
bati ez bazaizkio gustatzen, zer? Heure alabak ez 
ditinat behar beste ezagutzen haien zaletasunak 
hemen idazteko, baina deskribatu ditunan ekintzak, 
guztiak, heure gustukoak ditun: heziketa ala alabekin 
partekatutako plazera —gauza polita hori ere, noski—, 
zer dun hori?

Herberehereetan eta Flandrian ez, baina bestelako 
txokotan izan naun gurasoekin. Aberasgarria dun 
hori. Lagunekin ere sarri-sarri joan izan naun, eta 
orain tantaka. Pentsa, bizpahiru bidaia egin dizkinat 
bakarrik. Orain, gehienbat, bikoteak hartu din leku 
hori. Bistakoa denez, bizitzako garaiekin lotzen dinat, 
gurasotasunarekin bainoago.

Eta azken galderari erantzunez: gaur-gaurkoz, ez dinat 
nire asmoen zerrendan. Lehendabizi, ez dinagulako 
nahi, oraingoz ez dinagulako desio hori. Baina hortik 
harago, nahi diten zenbat zeuden ezin ekarrita? 
Ez naun gai fisiologikoez ari; bigarren parrafora 
itzulita, zenbaten bizi baldintzek ahalbidetzen diten 
egun nahi dunanean izatea? Prekarietateak zerbait 
badin esateko hor, eta inguruan ere entzun dizkinat 
halakoak.

Beraz, aldi batean bederen ez-aita izaten segiko din 
honek zera esan nahi din amaitzeko: gurasotasunaren 
inguruko hausnarketak plazaratzeko garaian kontuan 
hartu behar dela aniztasuna, moldeen ezberdintasuna, 
bizitzaren joanak izandako eragina... Funtsean, uste 
dinat familia molde bakarra ez dagoen moduan  
—zorionez!—, gurasotasun ereduak ere ez dinatela 
zertan berdinak izan. Seme-alaben ongizatea bilatzea: 
horixe baldintza bakarra.

Eta ziurrenik, bakarren batek esango din ez-aita 
honek ideiarik ere ez duela, eta zer ari den hor zehar 
pontifikatzen. Arrazoi guztiz esan ere, gainera.

Kiroldegiko zozketa 
Hilabete honetan, Sahatsaga kiroldegiaren eskutik, 
instalazioak erabiltzeko hilabeteko bonua 
zozkatu dugu Artzapeko bazkideen artean.

Martxoko irabazlea:

Libe Iribar Azkue
Deitu Sahatsaga kiroldegira: 943 140 432

Hamaika egun euskararen alde, hori izango da 
aurtengo Korrikaren leloa. Amurrion hasi eta 
Donostian amaituta, martxoaren 31tik apirilaren 

10era egingo da, HitzEkin lemapean. 

1980. urtean eman zitzaion hasiera Korrikari. 
Frankismoaren ondoren, ikusita euskara egoera 
txarrean atzerakada ematen ari zela, kezka sortu zen 
euskaltzaleen artean. Hainbat pertsonek, bazkari baten 
inguruan bilduta, erabaki zuten zerbait egin beharra 
zegoela egoerari aurre egiteko; handik sortu zen 
ekimen berezi hau. Lehen urtetik izan zuen arrakasta 
Korrikak, eta garai hartatik gaurdaino gure hiri, herri 
eta auzoetan milaka pertsona irteten dira kalera parte 
hartzeko edo gertutik jarraitzeko, euskararen alde.

Neu ere hasierako urte haietan, 1985ean, AEKn egon 
nintzen denboraldi batez Iruñeko Donibane auzoan 
euskara irakasle, eta urte hartan Nafarroako AEKri tokatu 
zitzaigun Korrikaren amaiera Iruñean antolatzea. Gogoan 
dut nolako ilusioz hartu zuten iruindarrek antolaketa guztia. 
Nahiz asko euskaraz gutxi mintzatu, haien sentipena 
euskararekiko izugarria zen. Nafarroako Gobernuak 
hasieran debekatu egin nahi izan zuen Korrika Nafarroan 
sartzea; baina azkenean, ikusita Nafarroako herriak 
babesa ematen ziola, onartzea beste erremediorik 
ez zuen izan. Halere, oztopoak jartzen jarraitu zuten 
ekitaldiak galarazteko. Euskal Herriko hainbat erakundek 
eta alderdik ere, lehen urteetan, ez zuten Korrika babesten, 
ezta diruz laguntzen ere. Hori ere esan beharra dago.

Jende uholde hura ikusita, pentsatzen hasi ginen 
euskara urte gutxiren buruan ofiziala eta Euskal Herrian 
bizitzeko ezinbestekoa izango zela baina urteak 
pasatu ahala, garbi ikusi zen ez zuela aurrerapauso 
handirik ematen. Oraindik ere ikusten dugu euskararen 
presentzia ez dela nahiko genukeen adinakoa nahiz 
kalean nahiz erakundeetan, asko aurreratu bada ere.

Euskal Herri osoan zehar egiten den martxa erraldoi 
honen helburuak beti izan ohi dira euskararen aldeko 

kontzientzia piztea, baita errekurtso ekonomikoak 
izatea euskaltegietako eta gau eskoletako eginkizunak 
indartzeko ere; hau da, euskara irakastea eta 
zabaltzea. Egia esan, horretan asko aurreratu da, 
alegia kontzientzia pizten eta gure hizkuntzarekiko 
jarrera onerako aldatzen.

Halaber, urteak galdu dira euskara eskatzen, batez 
ere erakunde ofizialetan. Oraindik ere nabarmena 
da toki askotan euskara hutsean egiteko gaitasunik 
ez dagoela. Euskal Herriko hainbat erakunde eta 
administrazio publikotan oraindik ez da bermatzen 
euskararen presentzia; eta estatuko administrazioan 
nahiz Nafarroako erakundeetan zer esanik ez. Horietan 
ozta-ozta betetzen da gutxiengo eskakizun maila. 
Halere, albiste ona da berriki parlamentuko talde 
garrantzitsuenak ados jarri izana euskara Hezkuntzan 
ardatz gisa erdigunean jartzeko. Itxaropena izan 
dezagun horrek ere arnasa emango diola gure 
hizkuntzari, eta belaunaldi berriek, arnas horren 
indarrarekin, bultzada emango diotela etorkizunean 
bermea izan dezan. 

Jendea Korrikaren inguruan ere pozik murgiltzen da 
laguntza emanez, eta hori eskertzekoa da. Baina nire 
galdera da: nahikoa al da bi urtetik behin Korrika 
antolatu, han parte hartu eta gero urte osoan euskaraz 
ezer gutxi hitz egitea? Noski, erakundeen laguntza 
beharrezkoa da gizartean euskara sustatzeko baina 
horien esku utzita bakarrik ez du aurrera egingo 
norbanako bakoitzak ez badu arlo guztietan erabiltzen. 
Badu zeregina gutako bakoitzak ere euskara indartu 
nahi badugu: irakurri, idatzi... baina, batez ere, 
euskaraz hitz egin. Aldi berean, bitarteko digitalak eta 
sare sozialak ere euskaraz erabiltzea oso garrantzitsua 
da euskara gizarteko arlo guztietan sustatu nahi badugu. 

Horregatik, Korrika bezalako ekimenak babesteaz 
haratago joan behar da. Izan ere, ez da ahaztu behar 
euskarak denon beharra duela baina baita guk ere 
euskararen beharra, gure izateari eutsi nahi badiogu. 

Badator Korrika
JOXI ERAUSKIN

IRITZIA

Iturzaeta Herri Eskolako ikasleak santa eskean.

Bakarka nahiz taldeka mozorrotu ziren. 

Santa eskeko kanta eta bertsoak adi entzuten, Askizu auzoko etxe batean.

Aiton-amonak leihoan, adi. 

Iturzaeta Eskolako ikasleen dantza inauterietan. 

Helduak baserrian santa eskean. 

Emanaldirako dantzak prestatu zituzten ikasleek. 

Eguneko egoitzaren aurrean haurrak eskean.

Danel Olano eta Amets Aizpurua bertsolariak. 

ARGAZKI ERREPORTAJEA: OTSAILEKO EKITALDIAK

Txaranga berriro ere Getariako kaleetan. 

Albert Einstein eta Frankenstein, bakarkako Karnabaleruena.

Aulki jokoa bazkalondoan. 

Disneyko pertsonaiak. 

SOS Herritarrak taldeak antolatutako bazkari jendetsua.

Lehiaketako erakusleiho irabazlea. 

Gazte Alaiak txistulari taldea, taldekako Karnabaleruena. 

Behizain taldea. Ume taldea mozorrotuta. 

Bat, bi, hiru, lau jolasa. 

ARGAZKI ERREPORTAJEA: ABENDUKO EKITALDIAK

NAHIA AROSTEGI

"EGUNEROKO LANA AZPIMARRATU 
NAHI DUT, EGUN SEINALATUETAN 
KALERA ATERATZETIK HARATAGO"
Martxoaren 8aren aitzakian gerturatu gara Nahia Arostegi 19 urteko gazte getariarrarengana. 
Zuzenbide ikasketak, ekonomiako espezialitatearekin, ari da egiten Bilbon, eta, ongi landutako 
arrazoibidez, azaldu digu "despolitizazioari aurre egin eta antolakuntza indartzeko" egun gisa ulertzen 
duela martxoaren 8a. Horrez gain, gazte ugariren artean zabaltzen ari den "emakumeen auzia"ren 
inguruko bestelako ikuspegia marraztu digu. Itaia, Emakumeon Antolakunde Sozialistan dabil. 

TESTUA eta ARGAZKIAK
INTZA GURRUTXAGA eta IURE EIZAGIRRE

ELKARRIZKETA

Urola Kostako Itaiaren aurkezpena, iazko ekainean, Zarauzko Putzuzulo gaztetxean./Arg.: Urola Kostako Itaia

Noiztik zabiltza emakumeen 
inguruko lanketan? 
Auzi femeninoarekiko interesa 
emakumeok zapalkuntzak jasaten 
ditugula konturatu nintzenetik 
izan dut. Horrela, duela bi 
urte eta erdi herriko talde 
feministarekin harremanetan jarri 
ginen lagun bat eta biok, eta 
Mariñak taldean hasi ginen.

Aurrerago, gaiaz gehiago 
irakurtzen eta ikasten joan 
nintzen heinean, Itaia ezagutu 
nuen eta aurreko ikasturtearen 
amaieran bertan hasi nintzen. 
Orduantxe aurkeztu genuen 
Urola Kostako Itaia.

Azal iezaguzu zer den Itaia eta 
zeintzuk diren bere helburuak? 
Itaia Emakumeon Antolakunde 
Sozialista da. Euskal Herri 
mailan gaude antolatuta eta 
toki gehienetan eskualdeka 
funtzionatzen dugu. Esaldi 
batean, Itaiaren helburua 
emakumearen auzia gaindituko 
duen proposamen politiko 
eraginkorra garatzea da. Bide 
horretan, beharrezkotzat hartzen 
dugu emakume langileok jasaten 
dugun zapalkuntza aztertu eta 
honek egungo sistema kapitalistan 
betetzen duen funtzioa ulertzea.

Horri lotuta, eskualdetako 
taldeon helburua gure herrietan 
emakume langileok bizi dugun 
zapalkuntza sozializatu eta 
emakume langileok antolakuntza 
politikora batzeko bitartekoak 
martxan jartzea da. Besteak 
beste, indarkeria matxistari aurre 
egiteko lan-lerroa, emakumeon 
gorputzen hipersexualizazioa 
salatzen duten kanpainak eta 
Emakume Langileon Eskolak sortu 
ditugu ikasturte honetan. Ekimen 
bakoitzak helburu desberdinari 
erantzuten dio: hainbat arazo 
mahai-gainean jartzea, 
hausnarketa eta eztabaidarako 
espazioak sortzea eta abar. 

Nola ezagutu zenuen zuk Itaia? 
Eta zergatik erabaki zenuen 
bertan sartzea? 
Emakumearen auziaren 
inguruan ikasten eta antolatzen 
hasia nintzen dagoeneko 
batxilergoan. Unibertsitatean, 
auzi hau beste ikuspegi 
batetik lantzen zuten kideak 
ezagutu nituen. Horrek 
interesa sortu zidan, izan 
ere, ordura arte planteatu 
ez nituen zalantzak sortu 
zitzaizkidan feminismoaren 
eta, orokorrean, emakumearen 
auziaren inguruan. Horrela 
ezagutu nuen Itaia. 

Apurka, Itaiaren tesiak irakurtzen 
hasi nintzen, baita antolatzen 
diren hitzaldi eta formakuntza-
saioetara hurbiltzen ere. Tesi 
hauekin bat egiten nuela 
ohartu nintzen, eta uste dut 
behin bizi dugun errealitatea 
ulertuta, antolakuntzara batu 
eta nork bere ekarpena egitea 
beste aukerarik ez dagoela. 

Azken urteetan feminismoa 
zabaldu egin da gizartean, zuek 
beste ikuspegi batetik lantzen 
duzue emakumeen auzia. Zein 
da zuen ikuspuntua? 
Guretzat, emakumearen auzia 
ezin dugu bere horretan bakarrik 
aztertu, ezta emakumeok bizi 
ditugun zapalkuntza eta erasoen 
deskribapen-multzo gisa ulertu 
ere. Problematika kokatzeko, 
ezinbestekoa da auzi hau 
errealitate osoarekin duen 
loturan aztertzea. Beharrezkoa 
da hainbat galdera jartzea 
mahai gainean: nolakoa da 
inguratzen gaituen errealitatea?  
Zerk determinatzen ditu gure 
bizitzak? Zergatik jasaten ditugu 
emakume langileok zapalkuntza 
hauek? Zein funtzio betetzen 
ditu problematika honek? Zeini 
interesatzen zaio hau guztia?

Genero zapalkuntzaz 
hausnartzen hasita, denoi burura 
etortzen zaigun lehenengoa 
emakumeok egunerokoan jasaten 

"Emakumeon 
zapalkuntzak forma 
propioa garatu du 

sistema kapitalistan"
Nahia Arostegi.

ditugun zapalkuntzak dira. Eta 
zapalkuntza horiek forma asko 
hartzen dituzte: emakumearen 
sexualizazioa, lanaldi murriztuak, 
aitortza politiko eza, zaintza-
lanak gure gain erortzea... Hala 
ere, ezinbestekoa da ulertzen 
saiatzea zein funtzio betetzen 
duen horietako bakoitzak bizi 
dugun errealitate sozialean; 
hasieran aipatu ditudan galdera 
horiei erantzuteaz ari naiz.

Guk ikusten duguna da 
gure bizitzak kapitalismoak 
determinatzen dituela. 
Kapitalismoa ez dugu sistema 
ekonomiko huts gisa ulertzen, 
baizik eta klaseetan banatutako 
gizartea definitzen duen egitura 
sozial gisa. Eta gure iritziz, 
emakumeon zapalkuntza 
kapitalismoaren aurretik badator 
ere, sistema kapitalistan forma 
propioa garatu du. Gaur egun, 
klase dominanteak etekin zuzen 
zein zeharkakoak ateratzen 
ditu sistematikoki emakumeak 
zapalduz: emakumeon lan-indarra 
debaluatuz etekin ekonomikoak 

ateratzen ditu; zaintza-lanak 
emakumearen gain utziz zerbitzu 
horiek suposatuko lioketen kostua 
aurrezten du; ideologia matxistaren 
bitartez, langileriaren arteko 
erasoak bultzatu eta langileen 
artean etsaitasuna bultzatzen du; 
genero-rolen bidez emakume 
langileon despolitizazioa 
bultzatzen du, eta abar.

Analisi horren ondorio gisa, 
emakumeon auzia auzi estruktural 
gisa ulertzen dugu eta, beraz, 
gainditu nahi badugu, estrukturalki 
borrokatu beharko dugula 
uste dugu. Emakume langileok 
askatzeko, sistema kapitalista 
gainditu eta zapalkuntzarik 
gabeko gizarte-eredu berri bat 
eraiki behar dugu. Horretaz ari 
gara sozialismoa eraikitzeaz 
ari garenean. Finean, uste 
dut auzia kokatzeko ulermen-
markoa eta arazoa gainditzeko 
proposamen politikoa, biak direla 
feminismotik bereizten gaituena.

Ildo horretan aldarrikatzen 
duzue martxoaren 8a, 

emakume langileen eguna dela 
azpimarratuz, ezta? 
Hori da. Hala ere, argitu nahiko 
nuke guk emakume langile esaten 
dugunean, ziur asko, ez garela 
askori burura etortzen zaion 
lehen ideiaz ari. Hau da, ez 
gara ari soldatapeko lanetan 
dabiltzan emakumeez bakarrik. 
Langile klaseko emakumeoz ari 
gara, izan soldatapeko lanean 
jarduten dutenak, soldatapeko 
lanik ez baina etxeko lan 
guztiez arduratzen direnak, 
langabezian daudenak, ikasleak 
etab. Azken finean, bizirauteko 
euren lan indarra saltzera 
behartuta daudenez ari gara. 
Beraz, martxoaren 8a emakume 
langileen eguna dela esaten 
dugunean horiei guztiei egiten 
diegu erreferentzia, gure subjektu 
politikoa emakume langilea baita.

Bestalde, martxoaren 8a ez da 
festa eguna, borroka eguna 
baizik. Ez dugu emakume langile 
izatearen apologia egin nahi. 
Alderantziz, lan egiten dugu 
gure kondizio hori gainditzeko. 

Gainera, martxoaren 8an 
antolatzeko beharra ikusten 
dugun arren, eguneroko 
lanaren garrantzia azpimarratu 
nahi dut, egun seinalatuetan 
kalera ateratzetik haratago. 
Bide horretan, martxoaren 8a 
despolitizazioari aurre egin eta 
antolakuntza indartzeko eguna 
dugu. Hau da, gure lana ez 
dugu egun hori ondo ateratzeko 
bakarrik egingo, emakume 
langilearen eguna dela eta, gure 
ideiak hedatzeko eta eskualdeko 
emakume gehiagorengana 
iristeko baizik, horrela, aurrera 
begira lanean jende gehiagorekin 
jarraitu ahal izateko.

Zer da, emakumeei lotuta, lan 
munduan aldatu beharrekoa?  
Esan bezala, emakume 
langileoz hitz egiten dugunean, 

"Ezinbestekoa dugu emakume langileok gure 
egoeraren jakitun izan eta ulertzea. Horretarako, lan 
ideologikoa beharrezkoa da, baita eztabaidatzeko 

eta hausnarketarako espazioak eraikitzea ere"

Itaiak iaz egindako Gaitasunak antolatu jardunaldietako mahai-inguruetako bat. 

ez dugu esan nahi emakume 
langileon zapalkuntza lan-
harremanetara mugatzen denik.

Hala ere, lan-mundura etorriz, 
egoera penagarria da: azken 
urteetako krisi-testuinguruan, 
langileria osoak, orokorrean, gero 
eta lan-baldintza okerragoak ditu: 
behin-behineko lanak, partzialak, 
nahikoa ez diren soldatak, 
langabezia... asko hedatu dira. 
Hori are modu agerikoagoan 
gertatu da emakume langileon 
kasuan. Orokorrean, zaintza-
lanak gure gain hartu behar 
izateak, emakume askok lan 
partzialak hartu behar izatea 
dakar. Horrekin batera, sektore 
feminizatuetan dauden baldintza 
negargarriek ere emakumea 
miseriara kondenatzen dute.

Hain zuzen, iazko martxoaren 
8an emakume langileon 
zapalkuntzaren oinarrian 
klase antolaketa eta lanaren 
banaketa sexuala zeudela 
salatu zuen Itaiak. 
Aurretik esan dudan bezala, 
emakumearen zapalkuntza 
sistema kapitalistaren aurretikoa 
bada ere, kapitalismoak guztiz 
funtzional eta beharrezkoa zaion 
eran moldatu du zapalkuntza hau. 

Sistema honi guztiz funtzionala 
zaio emakume langilearen 
izaera debaluatua. Agerikoa 
da lan-baldintza makurrenak 
dituzten sektore gehienak 
feminizatuak direla: garbitzaileak, 
erresidentzietako langileak...
Gainera, emakume langileak 
etxean doan egiten dituen lanek 
kostu nabarmenak aurrezten 
dizkio estatu kapitalistari. Honi 
gehitu behar diogu soldatapeko 
lanean ordu luzeak igaro 
ondoren, emakume langileak 
etxean lanean jarraitu behar 
duela eta horrek antolatu eta 
borrokara batzeko baldintzak 
mugatzen dizkiola, denbora eta 

aukerak kenduz. Ildo horretatik, 
egunerokoan horrenbeste 
errepikatzen diren eraso matxistek 
emakume langilearen figura 
debaluatuta mantentzeko funtzioa 
betetzen dutela ulertzen dugu.

Hori nola gainditzea 
proposatzen duzue?  
Hasteko, ezinbestekoa dugu 
emakume langileok gure 
egoeraren jakitun izan eta 
hau ulertzea. Horretarako, lan 
ideologikoa egitea beharrezkoa 
da, baita eztabaidatzeko eta 
hausnarketarako espazioak 
sortzea ere, besteak beste. Gure 
kasuan, hitzaldi eta eztabaida 
saioez gain, Emakume Langileon 
Eskola jarri dugu martxan.

Bestalde, egunerokoan bizi 
ditugun eraso eta zapalkuntzen 
aurka antolatu beharra dago: 
indarkeria matxistari aurre egin, 
babesa antolatu, bitartekoak 
jarri, erasotzaileek betetzen duten 
funtzioa argi salatu eta abar.

Azkenik, emakume langileon 
bizitzek hobera egin dezaten, 
bitartekoak eraikitzen 
joan beharra dago.

Beraien eguneroko arazoetan 
murgilduta dauden horiei, nola 
helarazi eta ulertarazi sistema 
oso bat dela aldatu beharrekoa? 
Zuen ibilbidean antzeman al 

duzue herritarrak horren jakitun 
direnik? 
Ez da egiteko erraza, baina 
hauxe da dugun abiapuntua. 
Hala ere, uste dugu azken 
urteetan bizitzen ari garen 
bizi-baldintzen okertzeak 
agerian uzten dituela gaur 
egun mahai gainean dauden 
proposamen mugak. Eta horrek 
aukera bat ematen digu gure 
ideiak jendeari azaltzeko.

Eskualdeko talde gisa, gure 
egitekoa emakume langileongana 
iristeko bitartekoak jartzea da. 
Inor ez da jakitun jaiotzen; ezin 
dugu espero norbera bere kasa 
errealitatea osotasunean ulertzeko 
gai izatea. Uste dut garrantzitsua 
dela azpimarratzea zapaldua 
izateak ez duela automatikoki 
zapalkuntza ulertzen dugunik 
esan nahi. Zentzu horretan, guk 
ere unean ditugun tresnekin egiten 

"Eraso matxistak, 
esaterako, asko ari 

dira hedatzen gazteen 
artean. Agerikoak 

dira hartutako neurri 
askoren mugak"

Erailketa matxista baten aurkako kartela, Getarian.

dugu errealitatearen analisia.

Guretzat, horregatik du 
horrenbesteko garrantzia 
formakuntza teorikoak. 
Ez dugu formakuntza 
interes teorikoa asetzeko 
zerbait bezala ulertzen, 
politika eraginkorrak 
diseinatzeko ezinbesteko 
tresna bezala baizik.

Emakumeon auziak larritzen 
zaituen neska gisa, inoiz 
etsita sentitu al zara?  
Etsipena hitz potoloa 
iruditzen zait. Baina, egia 
da, neurri batean, antzerako 
sentsazioak izan ditudala. Geroz 
eta feministagoa den gizarte 
honetan emakumeonganako 
erasoek gorantz egiten dutela 
ikusten dugu. Horren aurrean, 
uste dut agerian geratzen dela 
norabide estrategikoen falta. 
Borroka partzialetan erortzeko 
joera dago eta horrela arazoari 
ez zaio bere osotasunean aurre 
egiten. Askok erakusten dute auzi 
femeninoarekiko kezka, baina, 
egoera puntualei erantzutetik eta 
aldarri indibidualistak egitetik 
haratago (izan A25 edo M8 
bezalako egunetan, zein eraso 
matxisten aurrean kalera ateraz), 
zapalkuntzarik gabeko gizarte 
bat eraikitzeko antolatzera 
gehitzen direnak gutxi dira. 

Hala ere, geroz eta gehiago 
gara koiunturatik haratago 
eguneroko lanean jardun 
eta askapen unibertsalerako 
lanean aritzen garenak. 

Eta alderantziz, izan al duzu 
pozik eragin dizun lorpenik? 
Noski, egindako lanak emandako 
emaitzek poza eta jarraitzeko 
indarra ematen dute. Zentzu 
horretan Urola Kostako Itaiak 
bere ibilbide urrian pauso 
handiak eman dituela deritzot, 
honen adibide da Emakume 

Langileen Eskoletan sortu ditugun 
eztabaidatzeko espazioak eta 
emandako hitzaldietan jendeak 
erakutsi duen interesa. Hala 
ere, pozgarriena lanerako 
prestutasuna duten kideak izatea 
da, antolakuntza hedatzea 
dugulako helburu, baldintzak 
eskuratu eta sistema osotasunean 
aldatzea izanik jomuga.

Belaunaldi artean, emakumeen 
auziari lotuta, aldaketarik 
sumatu al duzu? Orain 
barneratuago dagoen gaia dela 
edo egunerokotasunean gehiago 
lantzen dela duela urte batzuekin 
konparatuta, adibidez?  
Emakumearen auziaz askoz 
gehiago entzuten da orain, eta 
horrek lanerako aukerak asko 
handitzen ditu. Agian, lehenago 
ez bezala, gizartean kezka 
hedatuagoa dago. Zalantzarik 
gabe, feminismoak izan duen 
gorakada ikaragarria izan da: 
gero eta jende gehiagok du bere 
burua feministatzat, eta esango 
nuke genero berdintasunaren 
aurkako iritziak ez daudela ondo 
ikusiak gizartean, oro har. 

Hala ere, azaletik ikus 
daitekeenaz haratago, egoerak 
makurra izaten jarraitzen duela 
ikusten dugu. Eta guretzat oso 

arriskutsua da enpresa 
zein instituzio askok 
feminismoa aurpegi-
zuriketarako tresna gisa 
erabil dezaketela ikustea. 
Gainera, aipagarria da 
generazio gazteenen 
artean berdintasunaren 
inguruko ideiak itxura 
batean hedatuen 
badaude ere, eraso 
matxistak, esaterako, 
asko ari direla hedatzen 
gazteen artean. Hau da, 
agerikoak dira hartu diren 
neurri askoren mugak. 

Emakumeon auziari 
begira, nola ikusten duzu 
Getaria? 
Getariako eta eskualdeko 
egoera orain arte aipatu dudan 
errealitatearen parekoa ikusten 
dut, bai emakume langileok 
jasaten dugun zapalkuntzari 
begira baita horri ematen 
zaion erantzunari begira ere.

Martxoaren 8ari begira zerbait 
prestatzen ari al zarete Itaiatik?   
Urola Kostako Itaiatik martxoaren 
8ra begira, bilera irekiak eta 
lan-egunak antolatu ditugu 
otsailean eta martxoan zehar, 
nahi duenak martxoaren 8aren 
prestaketan parte har dezan. 
Horrez gain, gure mezuaren 
berri emateko aurkezpen bat 
prestatu dugu; martxoaren 
4an, ostirala,18:30an izango 
da, Zarauzko Gaztelekuan 
eta mobilizazioaren inguruko 
azalpena emango dugu. 
Kalean zein sare sozialetan 
gure ekimenen informazioa 
zabaltzen jarraituko dugu. 

Egunean bertan, elkarretaratze 
bat egingo dugu Zarautzen; 
18:30ean, Frontoi Txikian izango 
da. Oraingoz, dena eskualde 
mailan antolatzen dugu, eta 
interesa duen orori parte hartzeko 
gonbita egin nahi genioke.

Pandemian argitaratu duzue 
diskoa. Nahi adina kontzertu 
emateko aukerarik izan al 
duzue? 
Aitor Garmendia: Bai. Irailean 
singlea publikatu eta urria 
hasieran atera genuen diskoa. 
Urrian, azaroan eta abenduan, 
bi hilabete eta erdian, lau 
kontzertu eman genituen eta 
urtarrilean geldialdia egin dugu.

Sorkuntzarako aprobetxatu al 
zenuten pandemia? 
A.G.: Hasieran, taldea sortu 

genuenean, lau ginen, Iosu 
gerora fitxatu genuen. Kontzertuak 
ematen hasi ginen, oso gaizki, 
eta justu pandemia etorri zen. 
Orduan, gelditu egin behar izan 
genuen eta ondo etorri zitzaigun 
kantak sortzeko, baxu jotzaile 
berri bat bilatzeko —Rezola—, 
diskoa prestatzeko, grabatzeko, 
diseinuak egiteko, etab. 

Xabier Irigoien: Kontzerturik 
ezin genuenez eman, taldea 
indartzeko erabili dugu 
pandemia: gehiago entseatu, 

kantak hobetu, diskoa 
grabatu... Pandemiarena pixka 
bat pasatzean, hasiko gara 
kontzertuak egiten. Oraindik ez 
genuen kontzertuak ematen hasi 
nahi; batetik, ezin zelako eta 
bestetik, ez geundelako prest. 

Eta, birusa tarteko, kontzerturik 
geratu al zaizue bertan behera? 
Mikel Agirre: Pandemiaren 
hasieran, bat. Gero, oraindik 
ofizial egin gabe zegoen beste 
bat, Getariako Gaztetxean, 
geratu zen bertan behera.

ONLIFLY

"EGUNEROKOAN EDUKI DITZAKEGUN 
ARAZOEZ HITZ EGITEN DUGU"
Hardcore melodikoaren doinu biziak erakarri eta harrapatu ditu Aitor Garmendia (gitarra), Aratz Perez 
(2. gitarra), Iosu Rezola (baxua), Mikel Agirre (abeslaria) eta Xabi Irigoien (bateria). Onlifly taldea osatzen 
dute bost getariarrek eta joan den urrian, euren estreinako lana plazaratu zuten: 'Go to hell' diskoa. 
Sorkuntza prozesua gogorra izan arren, gozagarria izan dela eta asko ikasi dutela aitortu dute. Orain, 
euren lana lau haizetara zabaltzea da asmoa eta kontzertuei berrekiteko gogotsu daude.

TESTUA eta ARGAZKIAK
INTZA GURRUTXAGA

"Pixkanaka, 
astegunetako 

kontzertuetara 
bueltatzeko asmoa 
daukagu Getariako 

gaztetxean"

Iosu Rezola: Murrizketak edozein 
momentutan aldatu izan dira eta 
guk jarrita geneuzkan datetan 
murrizketek ez digute eragin. 
Martxoa aldera badaukagu 
zerbait lotuta, ikusi egin 
behar murrizketek zuzenean 
eragingo diguten edo ez.

Gaztetxe inguruetan eman 
izan dituzue kontzertuak. Nola 
ikusten duzue gune horien 
funtzionamendua? 
A.G.: Lehen mugimendu gehiago 
zegoen; orokorrean, astean 
zehar kontzertuak antolatzen 
ziren. Orain, pandemia eta gero, 
iruditzen zait asteburuetarako 
eta festarako antolatzen 
direla gehiago. Pixkanaka, 
astegunetako kontzertuetara 
bueltatzeko intentzioa daukagu 
Getariako gaztetxean. Egungo 
egoeran, ordea, kanpoko 
taldeak etortzea ez da erraza 
eta dena, pixka bat, erlaxatu 
egin da. Kontzertuak antolatzeko 
aginte makila Gazte Asanbladak 
hartu du eta, batez ere, 
asteburuetarako antolatzen ditu.

Orain, egoera aldatzen ari 
dela ikusita, kontzertu gehiago 
aurreikusten al dituzue? 
X.I.: Martxoa eta apirila 
aldera zenbait kontzertu 
egitea da asmoa.

A.G.: Urtarrilan geldituta 
egon gara, orain, otsailan, 
entseatu eta martxotik aurrera, 
pentsatzen dut, jotzen hasiko 
garela. Hala, udaberrian 
eta udan kontzertu batzuk 
emateko prest egongo gara.

Ari al zarete kantu berriak 
sortzen? 
M.A.: Bai, pixka bat ari gara.

A.G.: Hala ere, oraingoz, gure 
diskoa aurkeztu nahi dugu. Urola 
Kostan jo ditugu kontzertuak, 
baina beste herrietara ere joan 

nahi dugu Go to Hell diskoa 
aurkeztera. Jada, kontzertua 
prestatuta dugunez, tartean, 
kanta berriak sortzen ari gara, 
etorkizunean beste disko bat edo 
beste zerbait egin behar badugu, 
kanta horiek hor edukitzeko.

Lehenengo diskoa da 'Go to 
Hell'. Nolako esperientzia 
izan da? 
M.A.: Pixka bat gogorra.

A.G.: Imajinatzen genuen 
gogorra izango zela, baina, 
aldi berean, esperientzia 
polita izan da.

M.A.: Behin diskoa aterata, 
kristorena. Erantzuna ere 
halakoa izan da.

I.R.: Niri prozesua gustatu 
zait, niretzat berria izan 

da. Donostiako Corsarios 
Estudiosen grabatu genuen 
bost bat egunetan. Nik, eta 
esango nuke gutariko inork 
ezetz, prozesua ez genuen 
ezagutzen; gustatu zait: 
grabaketak, masterizazioak...

M.A.: Igartzen zen berriak 
ginela. Hasieran urduri geunden, 
ematen duena baino zailagoa 
da: denok batera erritmoan 
joatea... Aurrenengo grabazioa 
egiten, 11 master inguru 
egin genituen. Ordu dezente 
daude disko baten atzean.

Emaitzarekin gustura al 
zaudete?  
Denak: Bai.

M.A.: Hala ere, orain entzunda, 
beste pare bat buelta emango 
genizkioke seguruenik. Baina, 
hala atera zen eta asko ikasi 
dugu. Orain, kantak sortzerakoan 
ere, nik agian hor igarri dut 
aldea, estudioan nola geratuko 
litzatekeen pentsatzen dut.

A.G.: Inprobisazioak ere egon 
dira. Kanta batzuk modu batera 
zeuden, estudioan sartu eta 
beste modu batera atera dira.

M.A.: Kanta batean Adrenalized 
taldeko abeslariak gurekin 
abesten du. Estudiora azaldu 
zenean, bost moldaketa 
egin zituen eta kanta askoz 
hobeto geratu zen. Hor 
igarri zen guk ez genekiela 
ezer; berak kanta entzun eta 
jada bazekien estudioan 
zer egin hura hobetzeko.

Jendearen erantzuna nolakoa 
izan da? 
Denak: Oso ona.

Diskoaren aurkezpen 
kontzertuan Getariako 
Gaztetxea bete egin zenuten. 
I.R.: Bai, alde horretatik 

"Diskoa orain 
entzunda, beste pare 
bat buelta emango 

genizkioke seguruenik. 
Baina hala atera zen 
eta asko ikasi dugu"

eskerrak eman behar dizkiogu 
gure publikoari. Joan garen 
leku guztietara etorri dira eta 
tokiak bete egin ditugu.

Nola doa diskoen salmenta? 
A.G.: 200 kopia atera genituen 
eta gutxi geratzen dira, 20-
30 inguru. Nik uste bigarren 
edizioa egin beharko dugula.

Biniloak eta kamisetak egiteko 
asmoa ere baduzue, ezta?  
X.I.: Diseinatzaile bati eskatu 
genion biniloen eta kamiseten 
diseinua, baina oraindik ez ditu 
egin eta luzatu egin zaigu.

A.G.: Hasiera batean biniloak 
atera behar genituen, baina, 
azkenean, ez dakit zer egingo 
dugun. Kamisetak pentsatzen 
dut udaberrirako aterako 
ditugula. Gero, pegatina 
batzuk ere egin ditugu.

X.I.: Kontua da biniloak 
egitea diskoak egitea baino 
garestiagoa dela eta jende 
gutxiagok daukala haiek 
erreproduzitzeko gailua. 
Orduan, ez dakigu egindako 
inbertsioa berreskuratzeko 
adina salduko genituzkeen.

Disko honek ba al du helburu 
jakinik edo aldarrikapenik?  
M.A.: Garmendiak eta biok 
idazten ditugu kantak. Nire 
letretan, oso sakon sartu gabe, 
gizakiari edo gizarteari kritika 
egiten saiatzen naiz; gizakiari 
eta bere dekadentziari.

Inguruan dauden arazoak 
azaleratzen saiatzen naiz. 
Tartean, politika ere badago, 
nahi gabe ukitzen duzu. 
Askotan, beste inon hitz egingo 
ez diren gauzak adierazten 
saiatzen naiz; telebistan 
edota irratian entzungo ez 
dituzunak. Batzuetan eta 
batzuentzat, deserosoak.

A.G.: Dena da 
politika, baina 
gure helburua 
ez da kanta 
politikoak egitea.

X.I.: 
Egunerokotasunean 
eduki ditzakegun 
arazoen inguruan 
hitz egiten dugu.

M.A.: Ludopatia, 
alkoholismoa, 
besteenganako 
jarrera txarrak... 
Niri gustatzen 
zait, norberarengandik 
hasita, jendearen hipokresiaz 
hitz egitea. Gure kantetan 
autokritika ere badago, guk 
geuk egiten ditugun gauzak 
ere kritikatzen ditugu.

Zeri ematen diozue garrantzi 
gehiago, alderdi estetikoari 
(doinuari) edota kontzeptualari 
(hitzei)? 
A.G.: Nik, betidanik, gehiago 
begiratu izan diot musikari eta 
melodiari; hitzei, agian, garrantzi 
gutxiago eman izan diet.

M.A.: Nik uste dut oinarrizkoa 
musika dela, bestela rapa 
egingo genuke. Musikalki 
zerbait dezentea izan behar 
du, eta era berean, nahi 
dugun mezua eman behar 
dugu. Aurrena, musika sartzen 
zaizu belarrietatik eta gero 
hitzek maitemindu egiten 
zaituzte (barre artean).

X.I.: Ez dugu nahi kristoren 
musika, melodia eta erritmoa 
eduki eta gero, letra 
komertzialak egin. Ez dugu 
edozer gauza esango jendeari 
gustatzeagatik eta beraien 
aurrean ondo geratzeagatik.

M.A.: Guk badakigu hontatik 
inoiz ez garela biziko eta uste 

dut, horrek uzten digula nahi 
duguna egiten, eta jendeari, 
ematen duenez, hori gustatu zaio.

Hitzak edo melodia, zer sortzen 
duzue aurrena? 
A.G.: Mikelek eta biok 
kontrakoa egiten dugu. Ni 
melodia eta doinuarekin 
hasten naiz eta gero, letra; 
Mikelek, alderantziz. 

M.A.: Gertatu izan da berak 
melodia bat sortu eta nire 
letra batekin ondo geratzen 
zela ikusita, ezkontzea.

Euskarazko kantetan getariarrez 
egiten duzue?  
M.A.: Lehen esandakoa, 
guretzako egiten dugu musika 
eta horrela egitea irteten zaigu. 

Hala ere, kantu gehienak 
ingelesez dira. Nahita? 
A.G.: Momentu honetan, 
ingelesez kantatzen duten 
Kaliforniako, Estatu Batuetako 
eta Europako taldeak dira 
gure erreferenteak eta 
horrek eragina du.

M.A.: Inertziaz izan da. 
Guk entzuten genuen 
musikatik sortzen hasi ginen, 
eta beraz, ingelesez.

ELKARRIZKETA

"Agian, hasieratik 
jakin izan bagenu 
diskoa grabatuko 

genuela eta herrian 
entzungo zela, 
euskaraz kanta 
gehiago egiten 

saiatuko ginatekeen"

X.I.: Kantak egiten hasi 
ginenean, ez genuen espero 
diskoa grabatzea eta gure 
kantak jendearengana iristea. 
Agian, hasieratik jakin izan 
bagenu diskoa grabatuko 
genuela eta herrian entzungo 
zela, euskaraz gehiago 
egiten saiatuko ginatekeen. 
Diskoak harrera ona eduki 
du, baina entzun dugun 
traba handienetarikoa 
hizkuntzarena izan da.

A.G.: Idazterakoan ingelesez 
silaba gutxiagoko hitzak 
daudenez, esaldiak osatzeko 
euskara baino errazagoa da.

Aipatu duzue jatorria baina 
zein dira zuen musikari 
erreferenteak? 
A.G.: Estudiora joan eta 
bertakoak esaten zigun los Bad 
Religion de Getaria ginela.

X.I.: Hori eta genero horretako 
asko entzuten ditugu.

A.G.: Bad Religion, Lagwagon, 
NOFX, Descendents, 
Pennywise, Millencolin... Punka 
orokorrean, eta 70eko eta 
80ko hamarkadetako eskola 
zaharreko hardcorea ere bai.

Getarian bazaudete hainbat 
musika talde, zaletasunik 
nabaritzen al duzue? 
M.A.: Nik uste dut lokala 
ez edukitzeak ez duela 
laguntzen. Eskolako aretoan 
entseatzen dugu eta ordutegi 
eta egutegi baten mende 
gaude. Aretoan bilera, 
antzerki edo kontzerturen bat 
dagoenero, gauzak kentzen 
eta txukuntzen ibili behar dugu. 
Udaletik esan ziguten ari zirela 
alternatibak aztertzen beste 
lokal bat eskaintzeko, baina 
hemen sartu gaituzte eta, 
jada, ez dago gu hemendik 
mugitzeko asmo handiegirik. 

Horrek, ez du laguntzen talde 
berriak sortzeko orduan.

X.I.: Aretoan guk, Intzak 
Hikek eta noizean behin etor 
daitekeen besteren batek 
entseatzen dugu. Halere, ez 
da herritar guztientzat irekita 
dagoen lokal bat, nahi dutenean 
musika egitera etor daitezkeena. 
Hau petatxu bat da.

A.G.: Musikan, gu, Intzak Hik 
eta hasi berria den beste talde 
bat ere badago. Horrez gain, 
Arrotzak eta Oki Moki ere hor 
daude. Beraz, mugimendua 
badago, kontuan izanda 
Getaria herri txikia dela.

M.A.: Nik ez nuke esango 
mugimendu asko dagoenik. 
Agian, Getaria bera ez da 
herri oso musikazalea.

Aurrera begira, zein dira zuen 
asmoak? 
I.R.: Hasiera batean, ateratako 
diskoa leku gehiagotan jotzea. 
Aurrera begira, agian, beste 
disko bat ateratzea, auskalo!

M.A.: Oraintxe bertan, ni 
behintzat, kantak jotzen eta 
sortzen disfrutatzen ari naiz.

Mikel Agirre. 

Aitor Garmendia.

Xabier Irigoien. 

Iosu Rezola. 

Aratz Perez. 

2022KO 
LEHORRERATZEA,  
NOLAKOA?
Azken hilabeteotan, solasaldi eta eztabaida 
ugaritako muina izan da Elkanoren Lehorreratzea, 
baita Elkano bera ere. Aurten beteko dira 500 
urte berak gidatutako espedizioak munduari bira 
eman zionetik eta urteurrenak lehen planora ekarri 
du gaia. Gainera, bi urteurrenek egingo dute bat: 
mundu birarenak eta Getarian Elkanoren Lehorre-
ratzea antzezten hasi gineneko 100.enak.

Garaiak aldatzen doazen heinean, Elkanoren 
Lehorreratzea ere, apurka-apurka, errealitate 
berrietara egokitzen joan da. Hala, duela zortzi 

urte egin zen lehorreratzetik, kontinenteen ordezkariak 
zozketa bidez hautatzen dira. Azkenengoan, berriz, 
parekidetasunaren bidean, kontinenteetako ordezkari 
izateko aukera emakumeei ez ezik, gizonei ere zabaldu 
zitzaien. Era berean, karrozari tiraka edota lantzero 
modura gizonezkoez gain, emakumezkoak irten ziren. 
Marinelen artean indarrean zen ondorengotzaren 
arauari ere zirrikitu bat ireki zitzaion; izan ere, 
itsasontzian iristen den tripulazioko bi itsasgizon 
zozketa bidez hautatu ziren.

Joan den irailean, herri elkarrizketa abiatu zuen 
Getariako Udalak, Elkano Fundazioaren eta Prometea 
aholkularitza taldearen laguntzarekin. Abendua bitarte, 
Elkano eta lehorreratzea jopuntuan hartuta, Getariako 
bizilagunekin hainbat saio egin dituzte. Orotara, 65 
getariarrek hartu dute parte eta Haritz Alberdi alkatearen 
hitzetan, "aberatsa" izan da; halere, jende gehiagok 
parte hartzea nahiago lukete.  Oraindik, 2022ko 
lehorreratzea nolakoa izango den zehazteke dago, 
baina herri elkarrizketan hainbat aldaketa proposatu 
dira; Prometeak egindako 51 orriko txostenean jaso 
dituzte —Udalaren webgunean dago irakurgai—.

Gradualtasuna eta ausardia
Alberdik azaldu duenez, "aldaketak gradualak izango 
dira, baina era berean, herri elkarrizketan parte hartutako 
getariarrek eskatu digute ausartak izateko". Orain, bi 
aldagaion arteko oreka bilatzea izango dute xede. 

Herri elkarrizketako ondorioak oinarri, hemendik aurrerako 
erabakiak zuzendaritza talde batek hartuko ditu. Talde hori 

udaleko, Elkano Fundazioko eta Prometea aholkularitza 
taldeko kideek eta lau herritarrek osatuko dute. "Prozesuan 
parte hartu dutenei aukera eman genien zuzendaritza 
taldeko kide izateko eta lau batu dira", dio Alberdik.

"Jendeak gogoa zeukan gaur egungo ikuspegitik, 
pentsakeratik eta baloreetatik ekarpena egiteko herrian 
hain sustraituta dagoen eszenografia edo antzerki bati", 
nabarmendu du Getariako alkateak. Erpin ugariko 
errealitatearekin egin dute topo eta orain, "erpin horiek 
puzzle bat osatzeko moduan" jarri beharko dituzte.

Aldaketen urtea
Alberdik argi du ezin dela atzerapausorik eman, 
besteak beste, parte-hartzearen eta parekidetasunaren 
arloan: "Egindakoari eutsi egin behar zaio eta falta 
zaizkigun urratsak ematen segitu". Zentzu horretan, 
gizartea, oro har, "nahiko motel" doala azpimarratu du.

Prometearen txostenean, birpentsatu beharreko gaiak bost 
arlotan antolatu dituzte: kontakizuna, antzezpena, parte-
hartzea eta parekidetasuna, ezagutzaren pedagogia eta 
sozializazioa, eta logistika. Jasotako proposamenetan, 
Alberdik dio iritzi batzuk konpartituak izan direla: 
"Antzezlanaren aurrenengo partea, adibidez, orokorrean, 
oso gustukoa da. Pasarte horretan, ekarpen batzuk egon 
dira; horietako bat da iritsi ziren marinelak ez zirela 18 izan, 
21 baizik. Beraz, hurrengo lehorreratzean nolabaiteko isla 
eduki behar du horrek". Horrez gain, bukaeran Gora Elkano 
kantatzeak ere iritzi bateratua eragin du. Kontakizuna bera 
ere eguneratu egin behar dela argi du alkateak, "istorio edo 
gertaera haren inguruan gauza gehiago ezagutu baititugu".

Kontinenteen eta Karlos V.aren pasarteek zalantza 
gehiago sortu dituzte. "Herri elkarrizketan hala eskatu 

TESTUA INTZA GURRUTXAGA

zelako, kontinenteen pasarteari buelta bat eman behar 
dio zuzendaritza taldeak. Karlos V.aren figura beste 
zerbaitekin ordezkatzea ere proposatu zuten". Datozen 
asteetan hasiko da, hain zuzen, zuzendaritza taldea 
hausnartzen eta erabakiak hartzen: "Alde batetik, barne 
mailako lana dago, zehaztapen horiek irudikatzeko 
eta denboran jartzeko. Gero, beste bi bilera egingo 
dira; bat tripulanteekin, guztia beraiekin konpartitzeko, 
eta beste bat herri elkarrizketan parte hartu duten 
herritarrekin, zein ondoriotara iritsi garen azaltzeko".

Gonbidatuak 
2019ko irailean egin zen Elkanoren Itsasoratzean 
bezala, "Euskal Herriko kostaldeko herri guztietako 
ordezkariak eta mundu birako itsasontzi haietan 
joandako euskal tripulanteen herrietako ordezkariak 
gonbidatuko ditugu lehorreratzera". Horiez gain, 
EAEko hiru ahaldun nagusiak, EAEko lehendakaria, 
Nafarroako presidentea, Iparraldeko Elkargoko 
presidentea eta Elkano Fundazioko patronatukideak. 
Lehorreratzean bertan joaten den jarraigorako herriko 
eragileetako ordezkariak ere gonbidatuta egongo dira.

Instituzioetakoez gain, "erakunde jakin batzuetako 
gonbidatuak izango dira, baita prozesu honetan 
lagundu gaituzten zenbait pertsona ere: historialariak, 
artistak...", gaineratu du Alberdik.

Lehorreratzearen aurreko egunetan, kontakizunak 
partekatzeko guneak sortu nahi dituzte: "Mundu biraren, 
Elkanoren, zergatien eta horrek suposatutakoaren 
inguruan gure kontakizuna dugu, baina besteena 
entzutea ere interesatzen zaigu. Horretan ari gara eta 
Fundazioa beste herrialdeetako pertsonak ekartzen 
saiatzen ari da, beraiena guri zuzenean emateko".

Ikuspegi anitzak
Herri elkarrizketaren prozesuan, bileretako bat 
atzerritarrekin egin zen. Jatorri anitzeko zortzi getariar 
bildu ziren saio hartan. ARTZAPEk partaidetako 
batekin egin du hitzordua prozesua bera eta Elkanoren 
Lehorreratzea nola bizi dituen jakiteko.

Seny Balde 38 urteko 
senegaldarra da eta 
2017tik Getarian bizi 
da. Hona etorri aurretik 
Elkanoren berri bazuela 
aitortu digu. Azken 
lehorreratzea ikusteko 
aukera izan zuen eta 
bere iritziz, "antzerkia 
ez litzateke gaur egun 
egiten den bezala 
egin beharko". Baldek 
argi du munduari bira emateko Elkano herrialde 
desberdinetatik igaro zela, eta beraz, "horren inguruko 
festa bat egiten bada, bertako nahiz kanpoko jendeak 
agertu behar du".

Soilik "zuriak" agertzen diren antzezlana dela salatu 
du: "Beste azal koloretako inor ez da agertzen. Baina, 
Elkano kolore desberdinetako jendearekin etorri zen, 
ezta?". Zentzu horretan, aniztasun gehiago egon 
behar lukeela irizten dio senegaldarrak. "Zergatik ez 
ditugu herrialde eta kultura desberdinetako banderak, 
jantziak... jartzen. Niretzat, politagoa izango litzateke 
horrela. Gainera, orain ez bezala, denok sentituko 
ginateke festa horretako kide". Hangoa edo hemengoa 
beharrean, "munduko Elkano" aldarrikatu du Baldek.

Parte-hartze prozesuan, atzerritik etorritako herritarren 
eta bertakoen arteko saio bateratu baten falta sumatu du 
Baldek. "Udaletxeko bilera hartan zortzi pertsona egon 
ginen eta bakoitzak bere iritzia eman zuen. Niretzat, 
gero, atzerritarrek eta hemengoek elkarrekin hitz egin 
behar dugu. Horrela, hobeto ulertuko ginateke. Denok 
batera hitz egitea da niretzat egokia eta ez bereizita, 
baina horretarako aukerarik ez digute eman".

Aurten, proposatutako aldaketa guztiak gauzatzea 
ez dela posible izango azaldu diete: "Esan digute 
urte honetan denak batera integratzea ez dela 
posible, baina hurrengo urte batean bai, pixkanaka-
pixkanaka". Balderentzat, ordea, aldaketei 
lehenbailehen ekitea litzateke egokiena. Berari, 
behintzat, aurtengo antzezlanean parte hartzea 
gustatuko litzaioke.

Seny Balde. 

ERREPORTAJEA

Robin Hood salbuespena da, LAPURREN lapurra, gainera fikziozkoa. Azken hau kritikatuko dute batzuek; 
sutsuki aldarrikatuko dute Lucio Urtubia Jimenez euskal Robin Hooda izan zela, gehiago ere badirela bai 
hemen eta baita munduan ere... Edozein kasutan, LAPURREI apurra lapurtzen zien Urtubiak, lapurtuei apur 

bat purra-purra emateko.

Lapurtuen artean Afrika dago aurrena, eta Afrikan LAPURRETAN dabiltzanen artean, Estatu Batuen eta Frantziaren 
rola garrantzitsua da. Lehenengoak 29 instalazio militar ditu Afrikan; bigarrenak, 10; gainontzekoek askoz gutxiago.

Afrikan daude honako mineralak:

MINERALA MUNDUAREKIKO EHUNEKOA

Kromoa %98

Kobaltoa %90

Koltana %70

Urrea %50

Eta abar, eta abar, eta abar...

Ordenagailuak, telefonoak, misilak... ezin dira mineral hauek gabe egin.

Instalazio militarren kokalekuak eta mineralenak bat datoz. Gainera, instalazio militar hauek AFRICOM erakundeak 
koordinatzen ditu Alemaniatik, non AEBren base garrantzitsuak dauden. Africom-ek bi helburu ditu:

•	 Mineralen kontrola.

•	 Txinaren presentzia oztopatzea.

Bitartean, lur aberatsen gainean bizi diren afrikar lapurtuak gosez hiltzen dira, gerra, gaixotasun eta klima 
triskantzen ondorioz. Kontuan izan, gatazka armatuen %40 baino gehiago baliabide naturalekin lotuta dagoela.
Beren aberastasuna LAPURTZEN zaielako gosez hiltzen dira; gosez hil nahi ez duten asko Bidasoa, Mediterraneoa, 
Sahara... zeharkatzen, edo oraindik okerrago, gure axolagabetasunak akabatzen ditu.

LAPURRAren jokabidea ez dugu uste aldatuko denik, eta orduan zer? Txina bizpahiru mendez LAPURTU zuen 
Europak. Azken 40 urteotan rol aldaketa esanguratsua izan du, ahaldundu egin da, munduko bigarren potentzia 
bihurtuz; baina diktadura bat da. Nola lortu du rol iraultza hau? LAPURRETA GLOBALean zer rol jokatu nahi du? 
Badirudi aurrekoen ildo beretik doala.

Robin Hood

Euskadiko itsas ingurunearen ingurumen-egoeraren 
ebaluazio integratuaren arabera, itsas ingurunea, 
orokorrean, egoera onean dago. Hala dio Euskadiko 

itsas ingurunearen 2021eko egoeraren diagnostikoak. 

Egindako lanak itsas ekosistemaren egoeraren ebaluazio 
integratuaren alderdi guztiak hartzen ditu barne, eta 
Europako Itsas Estrategiaren Esparru Zuzentarauak 
kontserbazio egoerarako ezartzen dituen adierazleetan 
oinarritutako metodologia bati jarraituz egin da. Horren 
helburua da estatukide guztiek beharrezkoak diren 
neurriak hartu ditzatela itsas ingurunearen ingurumen-
egoera ona lortzeko edo mantentzeko.

Egindako sailkapenaren arabera, ekosistemaren 
osagaiak, hala nola ura, sedimentuak, fitoplanktona, 
zooplanktona, makroalgak, makroornogabeak, arrainak 
eta hegaztiak, egoera onean edo oso onean daude, eta, 
hortaz, azken egoera orokorra ona da. Egoera on hori 
habitat pelagikoan ere ikusten da, hau da, gainazaleko 
eta erdiko mailako uretan; baita habitat bentonikoan ere, 
hots, ur-ekosistemen hondoa okupatzen duen habitatean.

12 itsas miliatik haragoko urak EAEko kostaldearen 
aurreko Eremu Ekonomiko Esklusiboaren %73a dira 
—itsas eremu horretan aplikatzen dira itsas baliabideak 
ustiatzeko eta erabiltzeko eskubideak— eta oso egoera 
onean daude, osagai ekosistemiko guztiak barne 
sartuta. Ugaztunak dira salbuespena, horiek egoera 
okerragoan baitaude. 12 itsas miliatik harago dagoen 
egoera on hori habitat pelagikoan ere antzematen da; 
habitat bentonikoa, berriz, oso egoera onean dago, 
erabilitako sailkapenaren arabera.

Jurisdikziopeko urak, hau da, 1 eta 12 itsas milia 
bitarteko eremukoak, egoera onean daude sailkatuta. 
Sedimentuak eta itsas ugaztunak neurrizko egoeran 
daude, eta itsas hegaztiak egoera txarragoan. Habitat 
pelagikoa oso egoera onean dago, erabilitako 
sailkapenaren arabera, baina bentonikoa ez da 
egoera onera iristen.

Itsas milia batetik beherako kostalde-urak oso egoera 
onean daude sailkatuta. Itsas ugaztunak dira neurrizko 
egoeran daudenen taldean sailkatu diren bakarrak. 
Habitat pelagikoari dagokionez, oso egoera onean 
dago sailkatuta.

Euskal itsas kostaldearen egoeran eragina duten presioei 
dagokienez, arrantzan jarri behar da arreta, batez ere 
arrastekarian; izan ere, badirudi hori dela euskal itsas 
ondarearen gaineko inpakturik handienak sortzen dituena.

Ugaztunen eta itsas hegaztien espezieen taldeen egoerak 
ere arrantzarekin du zerikusia, beste gai batzuen artean, 
tretzak edo beste arrantza-aparailu batzuek eragindako 
istripuzko hilkortasunaren eraginez. Horregatik, talde 
horientzat oso onuragarria izango litzateke itsaso 
zabalean itsas eremuak sortzea eta modu eraginkorrean 
kudeatzea, batez ere kantilaren eta Capbretongo arroilara 
itsaspetik iristen den arroila-sistemaren arteko gunean.

Hau da itsas ingurunea modu globalean ebaluatu 
den lehenengo aldia; orain arte zenbait ebaluazio 
egin dira, baina horiek gainezartzen ziren edo euskal 
kostaldearen aurreko itsas eremu geografikoaren zati 
bat soilik hartzen zuten barne. Ebaluazio batzuk eremu 
geografiko zabalagoetan egin ziren, hala nola Europa 
osoan, iberiar kostaldean edo Bizkaiko golkoan. 
Diagnostikoan euskal kostaldearen aurreko Eremu 
Ekonomiko Esklusiboa hartu da erreferentziatzat; berau 
azterketa-unitate txikiagotan zatitu da, itsas inguruneari 
buruzko erreferentziazko araudi eta zuzentarauetan 
ezartzen diren mugen arabera. Eusko Jaurlaritzak ez 
du muga horiek ezartzeko derrigortasunik, eskumen-
ondorioei dagokienez, baina garrantzitsutzat jo 
da diagnostikoa horrela egitea, bai ikuspegi 
zabalago bat izateko bai ezagutza-oinarri bat 
sustatzeko. Horren bidez, Euskadiko kostaldearen 
itsas ondare naturalaren kudeaketa erraztu ahal 
izango da etorkizunean, eremu horretan eskumenak 
dituzten erakunde guztiekin koordinatuta eta haiekin 
lankidetzan arituz.

Itsas ingurunea, egoera onean

BI HITZETAN

ANDRES ALBERDI

Itoitia [itoitiya]

Hitz oso arrunta eta egunerokoa da Getarian. 
Sabaiko edo teilatuko zulo edo pitzadura batetik ura 
tantaka erortzeari edo urak eragindako umedadeari 
esaten diogu hala (gotera, gaztelaniaz). Ezberdina 
da txurruak (txorroak) galtzen duenean ura; orduan 

jarioa esaten diogu (goteo, gaztelaniaz).
Itoitia [itoitiya] esaten dugu Getarian, arestian 

esan bezala; eta horren aldaerak erabiltzen dira 
beste herri batzuetan ere: itoite, itote, itute, ittute, 

ittottia, itokin... Baina Euskaltzaindiak bere hiztegian 
dio molde horiek ez direla egokiak euskara 

estandarrerako. Horretarako, itogin hitz osoagoa 
proposatzen du (eta baita haren sinonimo den 

itaxur ere).
Itoitia hitz egokia eta balekoa da, nolanahi ere, 
getariarron artean komunikatzeko, geure-geurea 
dugu eta. Besterik da kanpoko jendearekin edo 
idatziz aritu behar dugunean; orduan forma batu 

eta osoa erabiltzea da egokiago: itogina.

El olvido  
que seremos

Hector Abad Gomezi buruzko liburua da honako 
hau, bere semeak —Hector Abad Faciolince— 
maitasunez eta modu hunkigarrian idatzitakoa. 
Abad Gomez medikua, idazlea, kazetaria eta 
diputatua izan zen, beste gauza askoren artean. 
Pertsona polifazetikoa zen, baina batez ere, 
kolonbiarren osasunaren aldeko borrokan aktibista 
ausarta izan zelako gogoratzen dute; gehienbat, 
edateko ura etxe guztietara eramateko borrokagatik. 
Giza Eskubideen Defentsarako komitearen aurrean 
hainbat salaketa egin zituen armadaren eta talde 
paramilitarren aurka: indigenak beren lurretatik 
botatzea, sindikalistak eta ikasleak hiltzea, torturak 
eta beste hainbat egoera salatu zituen. Horregatik 
erail egin zuten. 

Liburu honekin aurkeztu zuen idazleak bere burua 
munduan, eta Kolonbian izandako gatazkaren 
erretratu bat da, nahiz istorio oso pertsonala izan. 
Aldi berean, ondo islatzen du familiako bizitza 
tradizionala, herrialde baten sufrimendua bere 
akats guztiekin, eta baita eliza katolikoak horretan 
guztian izandako eragina ere. Zirrara sorrarazten 
duen eleberri autobiografiko honek arrakasta handia 
izan du alde guztietan, eta pelikula bat ere egin 
dute.

JOXI ERAUSKIN

Getarian eta inguruetan esaten diren hitzen txokoa da hau.  
Animatu eta bidali info@artzape.eusera  

ezagutzen dituzun hitzak.

GETARIAKO HITZA KULTURAREN TXOKOA

Ari gara
Kaixo guztioi!!!

2022a ondo hasteko, Donostiako Txuri Urdin Izotz 
Jauregira irteera egin genuen, arratsalde pasa. 50 ume 
inguru animatu zitzaizkigun sei begiralerekin batera. 
Arratsaldeko 16:00etan autobus geltokian elkartu eta 
bertara abiatu ginen. Arratsalde osoa pasa genuen han 
jolas ezberdinak egiten eta oso arratsalde dibertigarria 
igaro ondoren Getariara itzuli ginen. 

Oraingoan beste ekintza interesgarri bat geneukan 
antolatuta otsailaren 20rako, haur eta heldu 
guztientzat. Getariako hondartzak garbitzera animatu 
nahi zintuztegun, oso garrantzitsua baita gure ingurua 
eta itsasoa zaintzea eta garbi mantetzea. Dena den, 
ezinezkoa izan zen jarduera hau egitea.

Azkenik laister udalekuak prestatzen hasiko garela 
jakinarazi nahi dizuegu. Espero dugu aurten egoera 
normalean egitea, aurreko urteetako zapore gazi-
gozoa atzean utziz.

ZAINTZA
EGUNAK

Martxoaren 21etik 25era. 

FULDAIN 
FARMAZIA

Martxoak 25
Ilbehera

Martxoak 2
Ilberria

Martxoak 18
Ilbetea

Martxoak 10
Ilgora

URRITZA AISIALDI TALDEA DATU INTERESGARRIAK

4 Ostirala
Luze edo motz ikuskizuna 
Ordua: 19:00 
Lekua: Iturzaeta Herri Eskolako 
aretoa 
Antolatzailea: Getariako Udala 
Mirari Martiarena eta Idoia 
Torrealdairen emanaldiak generoa 
eta umorea ditu ardatz. Gure 
gizartea zertan geratzen den luze 
eta zertan motz galdegingo dute; 
eta hilekoa, menopausia, ligatzeko 
teknikak eta sexua izango dituzte 
hizpide. Sarrerak martxoaren 
1etik aurrera egongo dira salgai, 5 
euroan, turismo bulegoan.

5 Larunbata
Bersiyo Gaba 
Ordua: 23:30 
Lekua: gaztetxea 
Antolatzailea: Getaiko Gazte 
Asanblada 
Edonork har dezake parte, eta 
talde edo bakarlari bakoitzak bost 
abesti interpretatzeko aukera 
izango du. Egunean bertan, 
20:00etan, parte-hartzaileen bilera 
egingo dute gaztetxean.

X. Floren Memoriala Futbito 
Txapelketaren hasiera 
Lekua: frontoia 
Ordua: 16:00 
Antolatzailea: Gure Txeru 
Hamar taldek hartuko dute parte 
txapelketan. 11 jardunaldi jokatuko 
dituzte maiatzaren 15a bitarte. 
Finalerdiak izango dira maiatzaren 
21-22ko asteburuan, eta finalak, 
berriz, ekainaren 4an.

6 Igandea
Lilatoira joateko autobusa 
Ordua: 09:00 

Lekua: autobusaren geralekua 
Antolatzailea: Getariako Udala 
Autobuserako izena martxoaren 
4a baino lehen eman behar 
da Sahatsaga kiroldegian edo 
Harritarten.

8-22 As.-As.
Ikastaroa: Elikadura. 
Zahartzean duen garrantzia 
Ordua: 16:00-19:00 
Lekua: Getariako Jubilatuen eta 
Ezinduen Elkartea 
Antolatzailea: Getariako Udala 
Saioak astearte eta ostegunetan 
izango dira. Izen-ematea otsailaren 
25etik martxoaren 3ra dago 
zabalik. 

16 Asteazkena 
Igeri edo ito eleberriaren 
inguruko tailerra 
Ordua: 17:30 
Lekua: liburutegia 
Antolatzailea: Getariako Udal 
Liburutegia 
Koldo Almandoz kazetari eta 
zinemagileak emango du berak 
idatzitako 'Igeri edo ito' itsas 
eleberriari buruzko tailerra.

Korrika batzordearen bilera 
Ordua: 18:30 
Lekua: Alhondiga 

17 Osteguna 
Errigorako produktuak aurrez 
aurre eskatzeko mahaia 
Ordua: 18:15-19:30 
Lekua: plaza 
Antolatzailea: Artzape Euskara 
Elkartea 
Internetez eskariak lehenagotik 
egin ahal izango dira, martxoaren 
10etik 30era, hain zuzen ere.

20 Igandea
Korrikaren aldeko dantza 
Gure Txeruko kideek urte 
hasieran Elkar Ekin Boluntariotza 
Elkarteak boluntarioen lana 
eskertzeko sortutako dantza 
egingo dute, euskararen 
inguruko boluntariotzari 
eskainita. 

25 Ostirala 
Kontzertua: Ginger eta Keia 
Ordua: 23:00 
Lekua: gaztetxea 
Antolatzailea: Getaiko Gazte 
Asanblada

27 Igandea 
Laburbira, euskarazko film 
laburren emanaldia 
Ordua: 19:00 
Lekua: Iturzaeta Herri Eskolako 
aretoa 
Antolatzailea: Getariako Udala  
"Serendipia" (Iban del Campo), 
"Itsasoaren mugimendua" 
(Alba Romera eta Rony 
Levoz), "Lanbroa" (Paula 
Iglesias), "Falta zaizuna" 
(Jose Luis Lopez), "Hurrengo 
geltokia" (Naia Aizpurua 
Garro), "Rewind" (Amaia 
San Sebastian), "Turnoka" 
(Aitor Alberdi), "Subandilla" 
(Josu Martinez) eta "Itsaso" 
(Sergio Martinez Villar) lanak 
proiektatuko dira. 

31 Osteguna 
Katukale irakurle taldearen 
saioa 
Ordua: 18:30 
Lekua: Alhondiga 
Edna O'Brienen "Landa aldeko 
neskak" lana izango dute aztergai.

Cristobal 
Balenciaga 
Museoa
 
5 eta 12 Lr.  
Balenciaga. Kapelaren 
dotorezia erakusketara bisita 
gidatuak 
Ordua: 11:15 
Erakusketak diseinatzailearen 
lanaren berezitasunean 
sakontzen du, forma 
berritzaileak eta 
irudimenezkoak nabarmenduz. 
X. Euskal Kostaldeko Museoen 
Hilabetearen barruan antolatu 
dira bisitak.  
Martxoaren 5eko bisita 
euskaraz izango da eta 12koa 
gaztelaniaz. Bisita gidatua ohiko 
prezioaren barnean sartuko 
da. Hala ere, beharrezkoa 
da aurrez erreserba egitea 
info@cristobalbalenciaga.com 
helbidera idatzita edo 943 008 
840 telefonora deituta. 

7-27 Al.-Ig.
Jantzigintzako Goi-mailako 
Joskintzako Teknikak 
ikastaroa 
Online ikastaroa izango 
da, zuzeneko tutoretzekin. 
Egitarauaren edukiak Balenciaga 
etxeko jantzigintza-tailerren 
metodo espezifikoetarako 
hurbilketa proposatzen du, 
jakaren elementu jakin batzuk 
ardatz hartuta. 
Harremanetarako 943 004 777 
telefono zenbakira deitu edo 
info@fbalenciaga.com helbide 
elektronikora idatz daiteke.

2022ko MARTXOA Agenda www.artzape.eus webgunean 
eguneratzen dugu. Adi egon!

AGENDA



Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro



Aurrez aurreko eskariak 

martxoaren 17an, 

18:15ean, plazan.


